Дьиэ кэргэҥҥэ оҕону айымньы нөҥүө иитии

	2022 сыл үөрэх эйгэтигэр – Ааҕыы сыла. Саха Өрөспүүбүлүкэтин үөрэҕин уонна наука миниистирэ Ирина Любимова үөрэх эйгэтигэр ааҕыы сылын биллэрэригэр А.С. Пушкин «Ааҕыы – бу бастыҥ үөрэх» («Чтение – вот лучшее учение») этиитинэн саҕалаабыта мээнэҕэ буолбатах. Кинигэ – киһи доҕоро. Кинигэ – норуот баайа. Кинигэ – барҕа баай. Кинигэ – киһи өйдөөх сүбэһитэ. Кинигэ өлбөөдүйбэт баай!  Биһиги көлүөнэ дьоно ити тыллары кыра эрдэхпититтэн сүрэхпитигэр-быарбытыгар иңэрэн, кинигэни олохпут аргыһа оҥостон, билиҥҥэ дылы үөрэхпитигэр, үлэбитигэр туһанабыт. 
Духуобунас, нравственность, патриотизм – киэҥ өйдөбүллэр: киһи ыраас эйгэтэ, кэрэҕэ тардыһыыта, уонна төрүт үгэспитин: сиэри-туому, итэҕэли, ыччаты киһилии быһыыга-майгыга, үчүгэйдик олорорго, үлэлииргэ үөрэтии иитэр-үөрэтэр үлэҕэ күүскэ киирдэ. Ол иһин бу билиҥҥи тирээн турар балаһыанньаҕа үөрэтэр оҕолорбутугар ордук  маннык тыллары быһаартара үөрэтиэхтээхпит: ийэ, тыл, дойду, олох, дьол… Бу тылларга төһөлөөх санаа түмүллэрий, төһөлөөх араас өйдөбүл баарый ?! Ону быһаара үөрэнэригэр оҕоҕо аҥардас учуутал эрэ быһаарыыта тутах. 
Оҕо өй-санаа, майгы-сигили  өттүнэн сайдарыгар төрөппүт оруола улахан. Оҕону иитии дьиэ кэргэнтэн, тэлгэһэттэн саҕаланар. Онно улахан көмө учууталлар, общественность өттүттэн буолар. 
Киһи-аймах, олох баарын тухары оҕону иитиигэ син биир проблема баар. Билигин олох тэтимнээхтик сайдар кэмигэр бу боппуруос сытыытык турбута хайҕаллаах. 
Саха тылын уонна литературатын үөрэтэрбинэн оҕону өй-санаа, майгы-сигили  өттүнэн иитиигэ, үөрэтиигэ ордук туһалаахтарынан саха суруйааччыларын  айымньылара, сахалыы ааҕар кинигэлэр дии саныыбын.  
Кинигэ ааҕар оҕо кэпсэтэр, суруйар тыла байар. Төрөөбүт тылынан иҥнигэһэ суох саҥарар, өйдөөн ааҕар оҕо айымньыга интэриэһэ үрдүүр, атын да предметтэргэ чобуотуйар, ситиһиилээх буолар диэн өйдөбүлүнэн салайтаран үлэбин ыытабын. Кинигэ ааҕыытын дьиэ кэргэнтэн саҕалыахпытын наада. Биһиги, кыра сырыттахпытына, дьоммут дьиэҕэ кинигэ  ааҕыытын тэрийэллэрэ, тугу аахпыппытын, тугу өйдөөбүппүтүн кэпсэттэрэллэрэ. Дьоммут ол биһигини ааҕарга, кэпсииргэ, толкуйдуурга, иллэҥ кэммитин туһалаахтык атаарарбытыгар үөрэтэр ньымалара эбит.
Онтон билигин оҕо ааҕар дуо?  Билинни сайдыылаах кэмңэ оҕо кинигэни аахпат буолла, уруоктарга да ааҕара аҕыйаата, ол курдук саха тылын, литературатын уруоктарын чаастара аҕыйаатылар, онтон үөрэх кэнниттэн олорон ааҕар бириэмэтэ суох курдук буолла. Ол гынан баран киэһэ дьиэ кэргэн бары мустар кэмигэр, кинигэни ааҕыыны, аахпыты кэпсээһини тэрийии кыаллыан сөп курдук. Оччоҕо оҕо да төрөппүт да ыккардыгар сыһыан бөҕөргүө, бэйэ-бэйэҕэ чугасыһыы, болҕомто күүһүрүөх этэ. Кэлин төрөппүт көмөтүнэн оҕо ааҕар, кэпсиир, толкуйдуур, ырытар дьоҕура сайдар. Кистэл буолбатах, сорох оҕолор суруйааччылар да ааттарын билбэт түгэннэрэ бааллар. Бэйэбит норуоппут улуу биллиилээх суруйааччыларын билиэхтээхпит, ол бэйэбит дойдубут киэн туттар дьонноро буоллахтара. Ити суруйааччыларбыт сүдү айымньыларыгар ыйыллыбыт суолунан үктэнэн, кинилэр кинилэр айымньыларынан сирдэтэн, баччааҥҥа диэри норуот быһыытынан сайдан кэллибит. 
Ханнык баҕарар суруйааччы айымньыта иитэр-үөрэтэр сыала-соруга күүстээх, биһиэхэ тиийимтиэ. Олортон мин Суорун Омоллоон айымньыларыгар тохтоон ааһыам. Оҕону билэр, оҕо психологиятын уратыларын таба көрөр эрэ киһи, оҕолорго чугас, ордук тиийимтиэ айымньылары суруйар. Оннук суруйааччылартан биирдэстэрэ Суорун Омоллоон. Кинини билбэт киһи суох ини! Саха норуотун тапталлаах,киэн туттар суруйааччыта, оҕо-аймах сүбэһитэ, учуутала, учебниктар автордара, төрөөбүт норуотун уус-уран айымньытын, культуратын мындыр чинчийээччи, музейдары тэрийээччи – Дмитрий Кононович Сивцев. Ол иһин мин бу түгэнинэн туһанан, тапталлаах суруйааччым, Суорун Омоллоон айымньыларын  оҕону иитиигэ туһанарга сүбэлэрбин тиэрдиэхпин баҕарабын. 
	Суорун Омоллоон айымньыларын уруоктарга эрэ ааҕыынан муҥурдаммакка, кылаас таһынан ааҕыыларга, дьиэ кэргэҥҥэ эмиэ туһаныы иитэр-үөрэтэр үлэҕэ олус туһалаахтар. Төрөппүттэр Суорун Омоллоон айымньыларын ааҕан, оҕолорун олоххо бэлэмнииллэригэр, дьиэҕэ-уокка үөрэтэллэригэр-такайалларыгар туһаналлара элбэх дии саныыбын.Үөрэтэр-иитэр үлэҕэр ордук бэйэҥ үөрэтэр оҕолоруҥ саастарыгар, олохторугар, сирдэригэр-уоттарыгар, быһыыларыгар-таһааларыгар майгынныыр уобарастардаах айымньылары аахтарар, ырыттарар ордук тиийимтиэ, өйдөнүмтүө буолар. Ол аахпыттан ордук наадалааҕын, сөптөөҕүн туһаналлар, кинилэр түргэнник өйдүүллэр, элбэххэ үөрэнэллэр. 
	Кыра уонна орто саастаах оҕолорго Суорун Омоллоон «Саасчаана уонна Сардаана» - 4 хартыыналаах, 3 оонньуулаах остуоруйатын, онтон орто, улахан саастаах оҕолорго «Хотугу хоһуун» - 4 оонньуулаах, 9 хартыыналаах драматын аахтахха, бу айымньылартан оҕону үөрэтиигэ, иитиигэ элбэҕи туһаныахха сөп. 
	Кыра саастаах оҕолорго суруйбут «Саасчаана уонна Сардаана» остуоруйата. Бу айымньыга алгыстар, мифологическай образтар элбэхтик киирбиттэр. Бу остуоруйаҕа күүстээх санаалаах эрэ киһи дьолу буларын, дьолу ситиһэрин, дьолу буларын көрдөрөр. Остуоруйаны ааҕан, оҕо элбэххэ үөрэнэр: тымныыттан толлубат, ыардартан чаҕыйбат буоларга, төрөөбүт дойдутугар, дьонугар-сэргэтигэр үтүөнү баҕарар., дойдуга, норуокка тапталы иитэр. Суруйааччы бу айымньытыгар бэйэ-бэйэҕэ эйэҕэс сыһыан, көмөлөсүһүү наадатын бэлиэтиир.
	«Хотугу хоһуун» - 4 оонньуулаах, 9 хартыыналаах драма. Драмаҕа хотугу дойду туундаратыгар, эдэр дьон булка-алка үөрэнэллэрэ, буһаллара-хаталлара, бэйэлэрин баҕаларынан биригээдэ былаанын толоруулара, туундара тыйыс тымныытыттан толлубакка үлэлииллэрэ ойууланар. Бу драманы ааҕа олорон, хоту дойду хорсун хоодуот дьонунан киэн тутта саныыгын. Бу айымньы биһиги оҕолорбутун, кэнэҕэски ыччаппытын, иитэрбитигэр, үөрэтэрбитигэр наадалаах. Бу айымньыттан туһаныахха сөп: булт кистэлэңнэригэр сүбэлэри-амалары, алгыстары, төрөөбүт дойдуларын, сирдэрин-уоттарын таптыырга, кырдьаҕаһы ытыктыырга, туруоруммут сыалы ситиьэргэ, доҕору-атаһы убаастыырга, үлэттэн толлубакка бэйэ кыаҕынан ситиһэри о.д.а.
Биһиги тапталлаах суруйааччыбыт бэйэтэ этэринии: «…Норуот үтүөҕэ тардыһыылаах өйө-санаата, кэс тыла-өһө … тыын да угарынан, дьикти дьайыылаах эрчими да биэрэринэн, үйэтэ да муҥура суоҕунан, … өлбөт мэҥэ уутугар холоонноох буолуон сөп эбит». Онон Суорун Омоллоон айымньыларын олохтон ылыллыбыт уобарастарын, бүгүңҥҥү олоххо сыһыаран, ыччакка үтүө өйү-санааны иҥэрии, сиэрдээх быһыыны-майгыны олохсутуу, төрөөбүт норуотун мындыр өйүн, амарах сүрэҕин, онон киэн туттан сылдьарга үөрэтии, норуота олорон ааспыт олоҕун интэриэһиргиир, сэргиир-кэрэхсиир, долгуйар-дуоһуйар гына иитии биһиги барыбыт сорукпут.  
[bookmark: _GoBack]Саҥа сайдыылаах олоххо Интернет, саҥа араас технология  күүскэ киирдэ. Онон оҕо ханнык баҕарар Сайка киирэн, электроннай кинигэлэри ааҕар кыахтанна. Оҕо Интернеттэн наадалааҕын булан ааҕарын ситиһии төрөппүт хонтуруолугар буолуохтаах, онно учуутал көмөлөһүөхтээх. Ол иһин араас тэрээһиннэри оҥорон, оскуолабытыгар тэрээһин тематыгар сөп түбэһиннэрэн туһаныллар кинигэлэр тустарынан кэпсиибит, ону хайдах туһанарга араас сүбэлэри биэрэбит.
Духуобунас норуот культуратын, сиэрин-майгытын, тылын-өһүн кытта ыкса сибээстээх. Ол иһин норуот бэйэтин педагогикатын иитэр ньыматын туһаныы көдьүүһэ, оҕоҕо тиийимтиэтэ күүстээх. Норуот бэйэтин педагогиката – суруйан хаалларбыт сүдү кылаата кинигэбитигэр баар буолар. Онон оҕо өй-санаа, сиэр-майгы өттүнэн иитиллиитигэр бэйэбит суруйааччыларбыт айымньыларын күүскэ туһаныаҕыҥ, кэнчээри ыччаппыт сиэрдээхтик олороругар көмөлөһүөҕүҥ! Кинигэни ааҕар оҕо билиитэ кэҥиир, олоҕу көрүүтэ, олоҕу сыаналыыра сайдар, культурата үрдүүр. Кинигэ – үйэлээх өлбөөдүйбэт баай!

